
2011 წლის 25 დეკემბერს საქართველოს საპატრიარქოდან წმინდა სამების
ტაძარში გადაასვენეს ახალშექმნილი «საქართველოს იმედის» ხატი. უწმინდესმა
და უნეტარესმა, სრულიად საქართველოს კათოლიკოს-პატრიარქმა, მცხეთა-თბილისის
მთავარეპისკოპოსმა, ბიჭვინთისა და ცხუმ-აფხაზეთის მიტროპოლიტმა ილია
მეორემ იმ დღეს ასე მიმართა მრევლს:

«დიდება და მადლობა უფალს, რომ ღირსი გაგვხადა, შექმნილიყო ეს
ხატი – «საქართველოს იმედი». ის ღვთის მადლითა და ძალით იქნება
სასწაულთმოქმედი და ყოველ ადამიანს, რომელიც სარწმუნოებით, სიმდაბლით,
სიყვარულით მიეახლება, აღუსრულდება თხოვა და ლოცვა. ამ ხატის
მადლით ღმერთმა დალოცოს, გაახაროს, გაამთლიანოს და დაამშვიდოს სრულიად
საქართველო. ამ ხატის მადლით ღმერთმა დააბრუნოს ქართველი ხალხი
უცხოეთიდან საქართველოში. ამ ხატის მადლით ღმერთმა გვაცხოვნოს ჩვენ,
ამინ!»

მინდა არსენ იყალთოელის ცხოვრება და მოღვაწეობა

ჩვენს მშობლიურ ენას და ეკლესიას ბურჯად და მესაჭედ ედგნენ ადამიანები,
რომლებიც, ღვთისა და სამშობლოს სიყვარულით გულაღტკინებულნი, იღვწოდნენ,
ქმნიდნენ, აჩუქურთმებდნენ თავიანთ ნააზრევსა და განცდილს და შთამომავლობას
უტოვებდნენ როგორც უტყუარ მასალას ჩვენი სახელოვანი წარსულის მოსაგონებლად,
რათა ვიცოდეთ, «რანი ვართ» და «რანი ვყოფილვართ», სად გვიხნავს, სად გვითესია,
რა მოსავალი მიგვიღია.

ამჯერად წმინდა არსენ იყალთოელზე მოგითხრობთ. იგი წმინდა მეფე დავით
აღმაშენებლის თანამოღვაწე და მოძღვარი გახლდათ. დიდი საქართველო შექმნა
დავით აღმაშენებელმა თავის თანამებრძოლებთან ერთად, რომელთა შორის ერთ-ერთი
მნიშვნელოვანი ადგილი ეკავა, წმინდა მეფის სიტყვებით რომ ვთქვათ, «სასოს და
განმანათლებელს დავითისა, ბერსა არსენის». ეს ბერი არსენი კი წმინდა არსენ
იყალთოელია.

არსენ იყალთოელი, წარმოშობით კახელი, დაბადებულა «დაბასა შინა იყალთოს».
აქედან მიუღია მას ზედწოდება «იყალთოელი». ამგვარად იხსენიება არსენი ჯერ
კიდევ ახალგაზრდობისას, როდესაც ის ცხოვრობდა შავ მთაზე ეფრემ მცირესთან ერთად.
მის მამას სახელად რქმევია ვაჩე. «დოღმატიკონის» ერთ-ერთ ტრაქტატს მიწერილი

აქვს: «ითარგმნა არსენისაგან ვაჩესძისა». ვინ არის ეს ვაჩე, არ ვიცით,
მაგრამ უნდა ვიფიქროთ, რომ ის კახელი შეძლებული თავადთაგანია, ალბათ, გვარად
მაყაშვილი (თუ ვაჩნაძე). XI საუკუნის შუა წლებში ბაგრატ IV-ის (1027-1072 წწ.)
ერთ-ერთ ოპოზიციონერად მოჩანს პანკისის ერისთავ სტეფანე ვარჯანიძესთან ერთად
ვაჩე – «ძე (თუ სიძე) გურგენ ბერისა, ხორნაბუჯის ერისთავი», რომელიც 1040-
1045 წლებში მიქელ-გაბრიელის მთაზე «წყობასა შინა შეიპყრა» ბაგრატ მეფემ. ეს
ერისთავები იხსენიებიან 1040 წელს კალიპოსის ქართველთა მონასტერში გადაწერილი
ხელნაწერის ანდერძშიც. აქ ნათქვამია, რომ: «ღმერთო სახიერო, ადიდენ ორთავე
შინა ცხოვრებათა სტეფანე და ვაჩე ერთობით». ეს ერისთავი ვაჩე არის თუ არა
არსენის მამა, ძნელი სათქმელია, მაგრამ მათი ცხოვრების ქრონოლოგიის თანხვედრა
(არსენი უნდა დაბადებულიყო XI ს. 50-იან წლებში, ამ ვაჩეს ზეობის ხანაში)
დამაფიქრებელია. გარდა ამისა, ვაჩე იხსენიება კალიპოსში, სადაც მოგვიანებით
მოღვაწეობდა არსენი. ჩნდება კითხვა: იქნებ გურგენ ბერი იყო მისი პაპა,
რომელმაც შვილიშვილი აღზარდა და ბერობის გზაზე დააყენა?

სად და ვისგან მიიღო არსენმა დაწყებითი განათლება, ცნობილი არაა. როგორც
ივანე ლოლაშვილი ვარაუდობს, ალბათ, ის აღსაზრდელად მიაბარეს იყალთოს
მონასტერში, რომელიც იმ დროისათვის ერთ-ერთი კულტურულ-საგანმანათლებლო კერა
იყო აღმოსავლეთ საქართველოში. რამდენ ხანს იმყოფებოდა არსენი იყალთოში, არც
ეს ვიცით. ის კი ცნობილია, რომ ჭაბუკობის ჟამს სასწავლებლად საზღვარგარეთ
გამგზავრებულა. თეიმურაზ ბაგრატიონის ცნობით, არსენი საქართველოდან წასულა
იერუსალიმში, «ჯვრის მონასტერსა შინა ქართველთასა», სადაც უსწავლია ენა
ელინური, ასურული და არაბული». ეს ცნობა შეიძლება მართალი იყოს, მაგრამ
ძველი წერილობითი წყაროებით არ დასტურდება. სავარაუდოა სხვა ვერსიაც:
შეიძლება ჭაბუკი არსენი იმყოფებოდა იმ 80 მოსწავლეს შორის, რომლებიც გიორგი
მთაწმინდელმა წაიყვანა 1065 წელს საქართველოდან კონსტანტინოპოლში. აქედან
ის მოხვდებოდა ჯერ ათონის ივერთა მონასტერში, შემდეგ მანგანის აკადემიაში.

XI ს-ის II ნახევარში მანგანის აკადემია იყო დასავლეთსა და აღმოსავლეთში
განთქმული უმაღლესი სასწავლებელი, სადაც მოღვაწეობდნენ ბიზანტიური რენესანსის
ბრწყინვალე წარმომადგენლები: მიქაელ ფსელოსი და იოანე იტალოსი. აქვე იყო
მოძღვრად სახელგანთქმული მწერალი და იურისტი იოანე ქსიფილინოსი, რომლის
ხელმძღვანელობითაც არსენს უნდა მიეღო იურიდიული განათლება და მისივე
გავლენით გამხდარიყო არისტოტელეს მიმდევარი თეოლოგიაში. კორნელი კეკელიძე
ფიქრობს, რომ «მხოლოდ მიქაელ ფსელოსისა და იოანე ნომოფილაქსის მიერ მანგანის
აკადემიაში შექმნილსა და განმტკიცებულ ტრადიციებს შეეძლო აღეზარდა არსენ
იყალთოელის პიროვნებაში ის ფილოსოფოსი და იურისტი, რომელიც გამოსჭვივის
უკანასკნელის ფილოსოფიურ-იურიდიულ ნათარგმნ თხზულებებში და მის მიერ,
გადმოცემით, დაფუძნებულ იყალთოს აკადემიაში...» როგორც არსენის შრომებიდან
ჩანს, აქ არსენს აუთვისებია ყველა მოწინავე იდეა, რომლებითაც სუნთქავდა
მაშინდელი განათლებული საზოგადოება ბიზანტიაში და შეუსწავლია ანტიკური და
შუა საუკუნეების ფილოსოფიაც.

არსენმა ამ აკადემიაში როდის დაიწყო სწავლა და რამდენ ხანს დარჩა იქ, არც ამის
შესახებ მოგვეპოვება ცნობები. თუ იგი გიორგი მთაწმინდელმა კონსტანტინოპოლში
წაიყვანა 80 ყმაწვილთან ერთად, მაშინ მას ხსენებულ სასწავლებელში უნდა ესწავლა
1066 წლის შემდეგ 1080 წლამდე პერიოდში, დაახლოებით იმ დროს, როდესაც მანგანში

ფილოსოფიას ეუფლებოდა იოანე პეტრიწი.

იოანე პეტრიწი

იოანე პეტრიწი გახლდათ XI-XII საუკუნეების ქართველი ფილოსოფოსი, ნეოპლატონიკოსი
(გადმოცემით, იოანე ფილოსოფოსს ჭიმჭიმელსაც უწოდებდნენ). ბიოგრაფიული ცნობები
არ მოგვეპოვება, მხოლოდ XVIII საუკუნის მწიგნობარნი იუწყებიან, რომ იოანე
პეტრიწი სამცხიდან იყო, დიდგვაროვანი. პეტრიწი ახალგაზრდობაში სწავლობდა
კონსტანტინოპოლში, მანგანის აკადემიაში. იქ ჩაება იმ ფილოსოფიურ წრეში,
რომლის მეთაურებად ითვლებოდნენ მისი მასწავლებლები – მიქაელ ფსელოსი და
იოანე იტალოსი. ამ უკანასკნელთან ერთად ის შეიქმნა ფილოსოფიური მოძრაობისა
და ბიზანტიური რენესანსის აქტიურ ძალად, რის გამოც მათთან ერთად მანაც
დაიმსახურა დევნა-შევიწროება ოფიციალური კონსერვატიული წრეებისგან, ხოლო
როდესაც მიქაელ ფსელოსი საზოგადოებრივი სცენიდან ჩამოვიდა, ხოლო სხვებს, ამ
მოძრაობის მეთაურთ, სერიოზული დევნა დაუწყეს, იოანე სამშობლოში დაბრუნდა.

იოანემ სამშობლოშიც ვერ პოვა ის, რასაც დაეძებდა. დიდი თურქობის შემდეგ
(1080 წ.) იგი კვლავ დაბრუნდა საბერძნეთში და ვინაიდან აღარ ეცხოვრებოდა
კონსტანტინოპოლში, საიდანაც 1082-84 წლებში გააძევეს იოანე იტალოსი და მისი
თანამოაზრენი, დამკვიდრდა ბულგარეთში, ქართველთა პეტრიწონის მონასტერში,
რომელიც 1083 წელს ააშენა გრიგოლ ბაკურიანისძემ. მას იოანე გასცნობია
საბერძნეთში ან თვით საქართველოში, რადგან 1080 წლის ახლო ხანებში გრიგოლი
მოვიდა გიორგი მეფესთან დიპლომატიურ-პოლიტიკური მისიით პეტრიწონის მონასტერში,
სადაც სასულიერო სემინარიას ჩაუდგა სათავეში. იოანემ აქ ოცი წელიწადი დაჰყო.
ასე რომ, მისი სამწერლო მოღვაწეობის უმნიშვნელოვანესი ხანა პეტრიწონის
მონასტერთან არის დაკავშირებული. სწორედ აქედან მიიღო პეტრიწის ზედწოდებაც.

ფილოსოფიური აზროვნების გამო იოანე აიძულეს, სხვა ადგილი მოეძებნა. სწორედ
ამ დროს, დაახლოებით რუის-ურბნისის კრების შემდეგ, დავით აღმაშენებელმა
გელათში შექმნა სალიტერატურო ცენტრი, რომლისთვისაც ღირსეულ მოღვაწეებს
საზღვარგარეთიდან იწვევდა. XII საუკუნის პირველ ათეულში იოანე სამშობლოში
დაბრუნდა და დამკვიდრდა გაენათის ეკლესიაში, სადაც თარგმნა რამდენიმე
საღვთისმეტყველო და ფილოსოფიური თხზულება.

იოანე პეტრიწი ერთი იმ პირთაგანია, რომელებიც XI-XII სს-ში ცდილობდნენ ქართულ
ნიადაგზე გადმოენერგათ ბიზანტიური ფილოსოფიის ნაღვაწი და ხელი შეეწყოთ ქართული
ფილოსოფიური აზროვნებისა და მწერლობის განვითარებისათვის. იოანემ ჩვენში
შექმნა ე.წ. პეტრიწონული ფილოსოფიური სკოლა, ტერმინოლოგია, ენა და სტილი.
მან თარგმნა რამდენიმე ეგზეგეტიკური ხასიათის თხზულება: 1) «თარგმანებაჲ
ეკლესიასტისაჲ» მიტროფანე სმირნელისა; 2) «თარგმანებაჲ ეკლესიასტისაჲ»
ოლიმპიოდორე ალექსანდრიელისა; 3) «თარგმანებაჲ მარკოზის სახარებისაჲ»
თეოფილაქტე ბულგარელისა; 4) მისივე «თარგმანებაჲ ლუკას სახარებისაჲ».

იოანე პეტრიწი ნეოპლატონიზმის ნიადაგზე პლატონისა და არისტოტელეს მორიგებას
ცდილობს. ამ თვალსაზრისით თარგმნის ნემესიოს ემესელის «ბუნებისათვის კაცისა»,
რამაც ვერ დააკმაყოფილა მისი ინტერესები, ამიტომ იგი, «ეკლესიის მამების»
გვერდის ავლით, აპირებს უშუალოდ მივიდეს პლატონთან, არისტოტელესთან და მოგვცეს
საკუთარი ცდა მათი მორიგებისა ან «სიმფონიისა». ამ მიზნით თარგმნა პროკლე

